
zergatik apirilaren 19-ko 
manifestazioa? 

— Euskara Likidazio betean dugu-
lako. 
— "Euskararen aldeko" gezurrak 
salatzeko. 
— Euskara hilko bada, Euskadi 
sortzeko ere eskubiderik ez dagoe-
lako. 

— Hizkuntzarik gabe, gure nazio-
burruka, nazio-burruka ez delako. 

— Euskararik gabeko "Euzkadi" 
hori, fartsa tragikoa litzatekeelako. 

Hots, euskararen likidazioa ikus-
ten dugu geure begien aurrean. 
Euskara ez da erabiltzen; eta hiz-
kuntzen bizia ez da hizkuntzen era-
bilpena baizik. 

Euskal Herriko eskualde osotan, 
jakina denez, euskara hila da; ale-
gia, ez da erabiltzen. Gizarte-sail 
osotan euskara ez da erabiltzen: 
aski dugu ekonomiaren mundua 
gogoan hartzea, aski dugu adminis-
trazioa, kasernak eta soldadutza 
osoa, unibertsitatea eta eskola, tele-
bisu-kateak gogoratzea (Ipar eta 
Hegoaldean, jakina); aski dugu al-
derdi abertzaleen bitzarreak azter-
tzea, irratiak entzutea, prentsari be-
giratu bat ematea. Aski dugu, hitz 
batez, belarriak eta begiak irekitzea, 
gure hizkuntza ia-ia sekula erabil-
tzen ez dela erreparatzeko. 

Egoera horretan edonolako 
"triunfalismo" guztiak erokeria 
hutsa dira. 

Euskararen likidazioa gure be-
gien aurrean gertatzen ari da. 

Eta "gure" instituzioek ez dute 
inolaz ere euskara salbatzeko ahal-
menik, gogorik ere ez askotan. 

Administrazioari dagokionez, eta 
gure eskuetaraino "iragazi" diren 
berri-apurren bidez dakigunez. 
CGV delakoak, bi aldiz gutxienez, 
euskara zapuztu du. Beraun-go 
Haurtzaindegiarentzako postua be-
tetzeko euskalduntasuna ezetsiz 
(1979-XI-26); eta Hondarribi-ko 
administrazio-postu baterako eus-
kalduntasuna ere ezetsiz (1980-II-
13). Errenderiako eta Hondarribiko 
Udalak, horretara, euskara aipatu 
dulelako, CGV delakoak konde-
natu ditu. Eta kondena hori funtsa-
tzeko, CGV-ak lege hauek izan 
ditu gogoan: España-ko Konstitu-
zioa (Art. 3: "Todo español tiene el 
deber"...); 1968-ko lege bat (1968-
koa, bai, CGV-ak gidaritzat har-
tua); eta 1973-koa azkenekorik, eta 
lege frankista ere bai. Euskara za-
puzteko dena on! 

Tamaiña horretakoa da fartsa, 
bai. Zeren-eta Estatutu ofizialean 
hau irakur baitaiteke: "Art. 6,1 -El 
euskera, lengua propia del Pucblo 
Vasco, tendrá, como el castellano, 
carácter de lengua oficial en Eus-
kadi..." 

Horrenbestetan aipatzen den 
Dekretua, bestalde, "Decreto de 
Bilingüismo" deritzona, erabat di-
glosikoa da. Alde batetik, irakas-
kuntzaz besterik ezer ikutzen ez 
duelako; nahiz-eta erredukzionismo 
hori (Euskara eskola-kontu bat da, 
eta abar), maltzurkeria diglosiko 
nabarmena izan. Euskararen ara-
zoa ez da eskolaren mailan joka-
tzen, euskal gizarte osoan, dagoen 
diglosi-giroa deseginez baizik. 

Dekretu horrek, bestalde, kan-
poan uzten ditu irakaskuntza-sail 
osoak; eta aditzera ematen du eus-
kara haurren kontua dela ("Prees-
colar, EGB eta F. Profesional 1", 
Art. 2). Hots, euskararen arazoa 
haurren arazoa ez da. Eta bigarren 
mailako arazoa eta Unibertsitatea-
ren arazoa ez ikutzea, jokabide di-
glosikoa da. Madrilleko gobernuak 
ongi daki zer nahi duen, baina guk 
ez. 

Eta, noski, euskararen arazoa ez 
da "Vascongadetako" arazoa Berriz 
ere erredukzionismoa eta diglosia 
gailen. 

Iparraldean, jakina denez, ezer 
ez da lortu. Hango abertzaleek as-
paldidanik eskatzen dute Euskarari 
buruzko legetasunen bat; baina ka-
sorik ez. Euskara Iparraldean 
"Vascongadetan" baino okerrago 

Eta Nafarroan gauza bera. Del 
Burgo-k zuzentzen duen Diputazio 
"Foral*k" (hotr fartsa: "forala"...) 
1979-ko Abuztuaren 7-an euskara-
ren aldeko erabakizunen berri 
eman zuen: "un proyecto para la 
implantación del bilingüismo en 
Navarra". Baina horren arrastorik 
ere ez dago; eta frogarik handiena 
izan da joan hileko 20.000 manifes-
tariek montatu zuten bilketa gaitza. 
Nafarroa ere euskararen likidazioa-
ren aurrean dago. Eta Hendaia-ko 
militanteen hauziaren ondoren, 
laister epaituko dituzte ere Nafa-
rroako "Euskal Herrian Euskaraz" 
lankideak. Iñaki Zabaleta lotsagal-
duak bereziki euskaraz baizik dek-
laratu nahi ez baitu! "A dónde 
vamos a llegar"... 

Eta "mass media" delakoei 

buruz zer esango? Ondoko egune-
tan izango dituzue zifrak, atzoko 
prentsaurrekoan eman zirenak eta 
beste zenbait ere bai. Telebistan, 
esate baterako, ehuneko 0 (ZERO, 
bai): Bai Iparraldean, bai Hegoal-
dean. (Iparraldean hobeki, halere, 
noizean behin euskal mezaren bat 
edo bertsolari-festaren bat pasatzea 
lortzen baita!). Hots, bai katalanek, 
bai nun-nahiko soziologilariek dio-
tenez, gaur, 1980-an beraz, Tele-
bista da erabakitzailea hizkuntzen 
arteko borrokan. 

Oso antzera ere irratia eta pren-
tsa: % 0, % 1, % 2, % 5; eta kasu 
bakar batzutan % 10 edo 15 (erabat 
euskalduna den Urolaldean, esate 
baterako). 

Zer esango, bukatzeko, abertzale 
omen diren alderdiez eta erakun-
deez? 

Hauek ere diglosi betean bizi 
dira. Biltzarreak erdaraz egiten dira 
ia beti (bai Iparraldean, bai He-
goaldean); eta mogimenduen buru 
agertzen direnak berak (Ortzi, Cas-
tells, Bandrés, Abeberry, eta mila 
aldiz "abar" jarri behar da), erdara 
hutsez bizi dira, nahiz ingelesez, 
frantsesez, alemanez, eta beste mila 
hizkuntzaz, ikasteko parada eta 
bidea aurkitu badute ere. 

Lehengo egunean Mackey hiz-
kuntzariak esaten zidanez: "Ce 
n'est pas serieux". Gaztelaniaz: 
"no es serio". 

Gauzak horrela daude, beraz. 
Eta Franco hil eta lau urte t'erdi 
geroago, euskararen kontrako pre-
sio berbera dago. Euskal Herriak, 
dudarik gabe zoritxarrez, Irlanda-
ren bidea hartu du; eta hemen 
"Euzkadi" delako geografi-izakia 
sor baliteke ere, ez da batere segu-
rua Euskal Herriaren likidatzaile 
eta ehorzle gertatuko ez dela. 

Hau guztia salatzeko, gure buru-
zagi askoren oportunismoa sala-
tzeko, dagoen diglosiaren larria sa-
latzeko, Euskal Herria 
desagertzeko arriskua salatzeko, 
Donostiako kaleetan barrena mani-
festatuko gara euskaltzaleok. 

Hizkuntzaren egoeraz errotik 
kezkaturik ez dagoena, zozoa izan 
daiteke, inperialista izan daiteke, 
traidorea izan daiteke, beste anitza 
gauza izan daiteke. Gauza bat ezin 
daiteke izan: Buruzagi abertzalea. 
Eta hau ere argi eta garbi esan 
nahi dugu datorren 19-an. 

